
Mál nr.  338/2015 

M 
og 

vátryggingafélagið V v/ ábyrgðartryggingar verktaka. 

Ágreiningur um bótaskyldu er kona féll um dæld í malbiki. 

Gögn. 
1. Málskot, móttekið 8.9.2015, ásamt fylgigögnum. 
2. Bréf V, dags. 24.9.2015, ásamt fylgigögnum. 

Málsatvik. 
Að kvöldi 20. október 2013 var M gestkomandi í tilteknu húsi á Selfossi.  Er hún var á leið frá 
húsinu að heimsókn lokinni féll hún um dæld eða holu í malbiki í götunni fyrir framan húsið og 
brotnaði illa á vinstri handlegg. 

Að því er fram kemur í málsgögnum hafði um ári áður en slysið varð verið skorið úr malbiki 
alllöng og nokkuð breið ræma meðfram girðingu á lóðarmörkum við húsið.  Um sumarið mun hafa 
verið unnið þarna á vegum tiltekins verktaka (B) sem hafði verið við störf víðsvegar í 
sveitarfélaginu fyrir tiltekið fjarskiptafyrirtæki.  Hafi B ætlað að tiltekið malbikunarfyrirtæki 
myndi malbika þar sem tekið hafði verið úr malbikinu en vegna anna hafi áætlanir þess ekki 
staðist.  Af hálfu B er því haldið fram að í fyrstu hafi viðvörunarkeilur verið settar við svæðið þar 
sem skorið hafði verið úr malbikinu, en þær hins vegar verið fjarlægðar af óviðkomandi aðilum án 
vitundar B. 

M hefur krafist bóta fyrir líkamstjón sitt úr ábyrgðartryggingu B hjá V.  V hefur hafnað 
bótaskyldu. 

Álit. 
Myrkur var þegar slysið varð og af fyrirliggjandi ljósmyndum má ráða að lýsing hafi verið í 
götunni frá ljósastaurum hinum megin við götuna.  Þar sem skorið hafði verið úr malbikinu 
myndaðist að því er ráða má nokkurra sentimetra hæðarmunur í yfirborði malbiksins.  Svæðið þar 
sem skorið hafði verið úr malbikinu er nokkuð stórt eins og að framan er lýst og verið vel 
sjáanlegt, jafnvel í myrkri.  Af gögnum málsins verður ekki séð að aðstæður hafi verið hættulegar 
gangandi vegfarendum.  Hefur samkvæmt því ekki verið sýnt fram á að frágangur á svæðinu verið 
með þeim hætti að virt verði B til sakar.  M á því ekki rétt á bótum úr ábyrgðartryggingu B hjá V. 

Niðurstaða. 
Líkamstjón M er ekki bótaskylt. 

Reykjavík,  20. október 2015. 
 

Þóra Hallgrímsdóttir lögfr. 
 
 Valgeir Pálsson hrl. Jón Magnússon hrl. 


